
Publikimi “Vreshtaria dhe Verëtaria e Kosovës” është një botim i vyer që këtyre dy

veprimtarive themelore të bujqësisë dhe industrisë ushqimore, opinionit publik në Kosovë e

më gjerë, u ka munguar. Ky botim ndriçues ka synim njohjen më të mirë të historisë e të

traditës, të problematikës, të arritjeve dhe të ardhmërisë së vreshtarisë e verëtarisë në

Kosovë.

Në rrjedhën e mijëravjeçarëve, Kosova, me përqendrime vreshtarie-verëtarie në Rrafshin e

Dukagjinit dhe sidomos në trevën e Anadrinit (dalin më në pah Rahoveci, Theranda, Prizreni,

Gjakova, Malisheva), është shquar për prodhimin me mbushullim të rrushit, verërave dhe

rakisë mëse cilësore.

Kjo arritje spikatëse është mundësuar falë shtrirjes gjeografike, klimës mesdhetare

kontinentale dhe tokave të shkrifëta luginore e kodrinore me pjerrësi të ëmbël që shtrihen në

vijimësi të trojeve shqiptare. Natyrë e përkryer kjo, shumë e vyer për prodhim rrushi, në

përmasa të tilla që u përgjigjen standardeve më të larta ndërkombëtare për përftimin e

rrushëve të tryezës dhe të pijeve alkoolike, freskuese etj. Pikërisht në trevën e Anadrinit dhe

veçanërisht në Komunën e Rahovecit që është kryeqendra e vreshtarisë dhe verëtarisë

mbarëshqiptare sepse këtu janë rreth 70% e vreshtave dhe e prodhimit të verës,

përqendrohen dhe gjallojnë me veprimtari mëse të plotë, disa mijëra hektarë të selitura me

vreshta dhe disa dhjetëra venari me shumë emër, krahas prodhimit shtëpiak përkatës – aq

tradicionor në këto treva.

Mjeshtrit e mirënjohur vreshtarë dhe verëtarë, agronomët dhe enologët, institucionet dhe

sipërmarrjet publike e private të Kosovës, gjithë organizimi dhe rrjeti prodhues-përpunues-

tregtues-eksportues, përbëjnë një tërësi me ndikim vendimtar në arritjet dhe në ardhmërinë

e vreshtarisë dhe të verëtarisë në Kosovë.

Kjo veprimtari, me shumë peshë në ekonominë e Kosovës, po përparon me ritme të pëlqyera

dhe synohet drejt bashkëkohësisë më të plotë agro-enologjike, drejt vendosjes së

përpjesëtimeve më cilësore midis sipërfaqeve me vreshta që prodhojnë rrush të bardhë apo

të kuq dhe rrush për verë apo për tryezë, si edhe midis sipërfaqeve me hardhi kultivarësh

vendës e të përzgjedhur (Vranç, Rrush i Rahovecit ose Dibrak, Shesh i Zi, Kallmet etj) apo të

atyre ndërkombëtarë (Kabërné Sovinjó, Merló, Pinó, Risling, Shardoné. Shiraz) – duke u

dhënë përparësi varianteve të parë.

Po ashtu, vëmendja është drejtuar lidhur me kalimin nga mbëltimi i hardhive simbas

kultivarëve drejt mbëltimit të kloneve përkatës që nuk preken nga sëmundjet virusore dhe

kërpudhore.

Së fundmi por jo më pak i rëndësishëm është fakti se verërat nga Kosova po rriten në sasi e

cilësi në tregun ndërkombëtar, por kërkohet më shumë stabilitet – cilësi – çmime më të denja

- së paku në përmasat e verërave që eksportohen nga vendet e tjera të gadishullit Ilirik.

Tiranë, Korrik 2021                                                                                 Prof. Dr. Andrea Shundi

